
Txillardegi 

Putin gora 
Maquiavelok berak eman zuen 

aholkua: krisietan kanpo-etsai bat bi-
latzea. Eta Jeltsinek badu: Txetxenia. 
Horra, Errusia salbatuko bada, txikitu 
behar den kanpo-etsaia. Eta batasuna 
lortu da: Txetxeniaren kontra, denok 
bat. Hori genozidio hutsa izango de-
la? Bost axola. Errusiarrek ezin onar 
dezakete Txetxenian bigarren porrot 
bat, bigarren «humiliazio» bat. 

Garbikiago mintzatuz: Errusiak 
potroak erakutsi behar ditu orain. 

Txetxenia joan den mendean za-
rismoak odolaren poderioz okupatu-
tako eskualdea dela? Bertakoak mu-
sulmanak direla, ez direla errusieraz 
mintzo? Ez du inporta. Xehatu, eta 
«ordenua» berrezarri. 

Nork xehatuko ditu Kaukasoko 
terrorista nazkagarri horiek? Errusiar 
Armadak Putin delako baten agindu-
pean. 

Hots, zundaketek aho batez era-
kusten dutenez. Txetxeniako sarras-
kiari esker garaituko du Putinek dato-
zen hauteskundeetan (!). 

Orain dela gutxi garaipen-data 
iragarri zuen Moskuk: Abenduaren 
11. Lortu ez, eta Grozni Eguberrieta-
rako konkistatuko zutela. Ezta ere. 
Den-dena txikituta egon arren, txe-
txeniarrak ezin menderatu. 

Ondorioa? Tanke gehiago, herio-
tza gehiago, eta Putin gora. 

170.000 desherriratu. Euskal He-
rriaren mailan, 400.000. Espainiare-
nean, batzuek ongien neurtzen dute-
na, bost milioi atzerriratu. Sinetsi 
ezinezko astakeria. 

Baina Putin gero eta maitatuago 
Errusian. Zer nahi duzue nik erans-
tea? Goragalea sentitzen dudala? 

Monte-la-Reinan «Glorioso Ejér-
cito» famatuan soldaduska egin nue-
nean, kanta «demokratiko» hura 
entzunarazten genuen Zamorako lu-
rraldean desfilatzen genuenean: «Ma-
homa jámamela, Mahoma, Maho-
ma!». Beharbada errusieraz ondoko 
egunetan Grozniko kaleetan zapaldu-
tako txetxeniarrek entzun beharko 
duten bera. «¡A por ellos!»... 

¡Vivan los imperios! 


